
Ekoizleen asmoetarako ezaugarri onenak dituzten animaliak lortzea da hobekuntza genetikoaren helburua. Ezaugarri aproposak dituzten ar eta emeak bilatzen dituzte, elkarrekin gurutzatzeko. Neiker ikerketa zentroan latxa ardi arrazarekin egiten dute lan.

Dohainak herentzian

Ibai Maruri - Bilbo

Semeak edo alabak aitaren edo amaren antza duen eztabaida antzua da genetika kontuetan. Ditugun geneetako bakoitzaren erdia aitarengandik jaso dugu, eta beste erdia, amarengandik. Beste horrenbeste gertatzen da animalien kasuan ere. Hala, lortu nahi diren ezaugarriak dituzten ar bat eta eme bat gurutzatuz gero, jaioko diren kumeak ere parekoak edo hobeak izango dira. Besteak beste, hori ikertu eta garatzeaz arduratzen dira Neiker nekazaritza garapen eta ikerketarako zentroan, hobekuntza genetikoa delako programaren barruan.

Gehienbat latxa ardi arrazarekin egiten dute lan. Abereekin intseminazio zentroarekin duten akordioari esker, esne behiekin ere egiten dituzte azterketak, konplikazio gutxiko erditzeak dituzten emeak lortzeko helburuarekin. «Elkarte eta erakundeek esaten digute zer-nolako ezaugarriko animaliak lortu nahi dituzten», dio Eva Ugarte Nekazaritzako Berrikuntza Unitateko zuzendariak.

Hego Euskal Herrian ardi arraza horretako 400.000 abelburu inguru daude. Horietatik 90.000k parte hartzen dute, gutxi gorabehera, programa honetan. Alegia, 300 artaldek. Horiek erditu egin behar dute eta esnea ematen hasi. Artalde osoak ez du kumea izaten, denak ez direlako ernaltzen edo batzuk antzuak direlako. «Ematen duten esnea neurtzen dugu, eta zer baldintzatan eman duten», dio Ugartek. Hilero joaten dira kontrola egitera.

Ekoizpena, esnea eta errapeak
Artzainek eskatuta, hiru dira hobetu beharreko ezaugarriak. Lehenengo eta behin, ekoizpena. Ardiek ahalik eta esne gehien ematea da helburua. Baina esne horrek baldintza batzuk bete behar ditu. Hori da bigarren aldagaia: esnearen ezaugarriak; alegia, koipea eta proteinak. Izan ere, gehienbat Idiazabal jatorri izeneko gazta egiteko erabiliko da. Azkenik, errapeei ere begiratzen diete. «Eskuz jetziz gero, ez dago arazorik, baina gaur egun makinen bidez egiten da eta, horretarako, errapeek ezaugarri zehatz batzuk behar dituzte». Horrela, bada, belaunaldiz belaunaldi hiru arlo horiek hobetzea da Neikerreko ikertzaileen lana.

Ezaugarri horietan hobetu arren, arraza ez da aldatzen. «Latxa ardiak baino ez ditugu erabiltzen. Hasieratik erabaki zen ez zela sartuko beste arrazetako abelbururik». Izan ere, Ugarteren esanetan, ez diete ardi arraza honek eragiten dituen beste onura batzuei kalte egin nahi errentagarritasunaren izenean. Latxa arrazako ardiak mendietako larreetan bazkatzen dira, urtean hiru, lau edo bost hilabetez. Horrek, alde batetik, pentsutan aurreztea dakar. Esne gehiago ematen duten beste arraza batzuetako ardiek urte osoan ukuiluan egon behar izaten dute. Halaber, bazkatze horrek ingurumena zaintzen laguntzen du, larreak garbi mantentzen. Gainera, kanpotik ekarritako arrazek badute beste arrisku bat: hemengo baldintzetara ohitzeko zailtasunak izan ditzakete. «Assaf arrazarekin, kasurako, egin dira gurutzatzeak, eta bai, esne gehiago ematen dute, baina ukuiluan eduki behar dira urte osoan».

Genotipoa eta fenotipoa
Ugartek dioenez, bilatzen dituzten ezaugarri horien transmisioan bi kontzeptu bereizi behar dira: genotipoa eta fenotipoa. Alegia, geneak daukan ezaugarria eta azaleratzen dena. «Adibidez, pertsonen kasuan, gurasoetako bat begi argiduna izan arren, posible da seme edo alabak ez izatea halakoak, nahiz eta geneetan hori transmititu zaion. Gene batzuek indar handiagoa dute ezaugarri batzuk azaleratzeko. Edozein modutan, haiek seme-alabei ere geneak pasatuko dizkiete, eta ez bakarrik azaleratu duten ezaugarria. Horregatik, begi argidunen bilobek begi argiak izan ditzakete, gurasoek izan ez arren». Hainbeste gene tarteko, gurasoengandik jasotako ezaugarrien konbinazio posible mordoa dago. Edozein modutan, bildotsak guraso onak izan baditu, esne gehiago emango du. «Matematika kontua da».

Horiek horrela, esne ekoizpenarekin batera, genealogia zorrotz zaindu behar dute, eta ez bakarrik aita-amak onak direla baieztatzeko. «Animalia horien gurasoak eta aitona-amonak zein diren zaintzen dugu, genetikoki harremana duten animaliak beren artean ez gurutzatzeko. Bestela, odolkidetasuna legoke euren artean, eta horrek ondorio kaskarrak izango lituzke». Gainera, bi ardik, guraso berberak izan arren, baldintza desberdinetan egoteagatik ekoizpen desberdina izan dezakete.

Horren harira, ahari bakoitzak batez beste 200 alaba izan ditzakeela dio Ugartek. «Guri horietako bakoitzak zenbat esne ematen duen inporta zaigu». Artaldeetan sakabanatuta daude, maiz Euskal Herriko hainbat herrialdetan. Bakoitzean egoera eta baldintza berezi batzuk izango dituzte. Horrez gain, artalde guztietan hainbat ahariren alabak daude. «Guk aldagai horiekin guztiekin jokatu behar dugu. Baldintza zehatz hauetan nola ematen dute esnea ahari baten alabek eta beste batenek? Eta ahari berberaren alabek, baina artalde batekoek eta beste batekoek? Metodologia konplexua da. Esne ekoizpena baino faktore gehiago hartzen dira aintzakotzat».

Aurrekoak baino hobeak
Datu horiek guztiak alderatuta, zerrenda bat lortzen dute, eta bertan artzainek nahi dituzten helburuak lortzeko ardi eta ahari aproposenak zein diren jasotzen da. «Haien artean gurutzatuz gero, urtero lortuko diren bildots berriak aurreko belaunaldikoak baino hobeak izango dira. Ahariak eta ardiak beraiek nahi bezala gurutzatuko balira, ez legoke aukeraketarik. Guk proposatu egiten dugu, eta artzainek erabakitzen dute gurutzatu edo ez».

Programa honetan Neikerren ez dute DNA ikerketarik egiten. Odol analisiak egiten dituzte, baina, aitatasuna eta amatasuna egiaztatzeko. «Gurutzatze on batetik lortutako bildotsak aurkezten dizkigutenean, ziur egon behar dugu guk esandako ardi eta ahariaren kumeak direla». 

Dena dela, unibertsitatean geneen aldetik zer ezaugarri dituzten jakiteko DNA asko landu dela dio. Teknika hori erabiltzen dute, halaber, animalien genetika hobetu baino gehiago arrazen jatorrizko ezaugarriak berreskuratu nahi dituzten taldeek. 

«Galtzear dauden arrazak berreskuratzeko, bi teknika erabiltzen dituzte horretan dihardutenek. DNA aztertuta gene onenak dituzten animaliak gurutzatzea da bata, eta bestea, itxura aldetik ezaugarri morfologiko egokiak dituzten ar eta emeak aukeratzea ernalketarako».

